
ANNOTATSIYA 
Bugungi kunda nogironlik fenomenini tadqiq etish jarayonlari borasida ijtimoiy fanlar 

vakillari o‘rtasida ko‘plab ilmiy diskurslar olib borilmoqda. Jahonda faoliyat yurituvchi yirik ilmiy 
tadqiqot markazlari va institutlar tomonidan nogironlik masalalarini o‘rganishga doir muayyan 
metodologiya, shuningdek, texnikalar ishlab chiqilib, milliy va global darajada jamiyat hayotiga 
tatbiq qilinmoqda. Aynan shundan kelib chiqib, mazkur maqolaning maqsadi nogironlik fenomenini 
tadqiq etishga doir turli yondashuvlarni ochib berishdan iborat. Yuqorida qayd etilgan maqsaddan 
kelib chiqib, mazkur maqolada: Vashington guruhi, Jahon Sog‘liqni Saqlash Tashkiloti, Belfast 
universiteti kabi ilmiy markazlar tomonidan ishlab chiqilgan metodologiyalar, nogironligi bor 
shaxslarni turmush sifatini oshirishga qaratilgan indikatorlar ko‘rib chiqilgan. Shu bilan birga Yangi 
O‘zbekistonda nogironligi bor shaxslarning turmush sifatini aniqlashga qaratilgan milliy 
indikatorlarni ishlab chiqish jarayonlari yoritilgan. Muallif o‘tkazilgan ekspert baholash usuli orqali 
nogironligi bor shaxslarni turmush sifatini aniqlash indikatorlar loyihasini mazkur maqolada taklif 
qilgan.  

Kalit so‘zlar: nogironlik, nogironligi bor shaxs, turmush sifati, indikator, Birlashgan Millatlar 
Tashkilotining “Nogironlar huquqlari to‘g‘risida”gi Konvensiyasi, Barqaror Rivojlanish Maqsadlari, 
Vashington Guruhi, so‘rovnoma, Jahon Sog‘Liqni Saqlash Tashkiloti, Jahon Banki.  

МЕТОДОЛОГИЧЕСКИЕ АСПЕКТЫ ИССЛЕДОВАНИЯ ФЕНОМЕНА 

ИНВАЛИДНОСТИ  
 

АННОТАЦИЯ 
На сегодняшний день представителями социальных наук видуться различные дискурсы 

направленные на разработку методологии исследования феномена инвалидности. 
Разработанная методология и техника исследований феномена инвалидности применяется на 
глобальных и национальных уровнях в жизни общества. Исходя из этого, целью данной статьи 
является рассмотрение различных подходов исследований феномена инвалидности. Исходя из 

mailto:abduxalilovabdullo81@gmail.com,

ИЖТИМОИЙ ТАДҚИҚОТЛАР ЖУРНАЛИ | ЖУРНАЛ СОЦИАЛЬНЫХ ИССЛЕДОВАНИЙ | JOURNAL OF SOCIAL STUDIES                                    №SI-3 | 2025 
 

50 
 

указанной выше цели, в данной статье были рассмотрены методологии, а также индикаторы 
измерения качества жизни лиц с инвалидностью такими организациями как: Вашингтонская 
группа, Всемирная Организация Здравоохранения, Белфестский университет и т.д. Также 
рассмотрены процессы разработки индикаторов измерения качества жизни лиц с 
инвалидностью в Новом Узбекистане. В данной статье на основе использования метода 
экспертных оценок автором был предложен проект индикаторов измерения качества жизни 
лиц с инвалидностью в Узбекистане.  

KIRISH  
So‘nggi yillarda Yangi O‘zbekistonda nogironligi bor shaxslarni huquq va manfaatlarini 

himoya qilish, ularni turmush sifatini oshirishga katta e’tibor qaratilmoqda. Bunga mazkur sohada 
Yangi O‘zbekistonda 40 dan ortiq qonunlarni qabul qilinganligi, Birlashgan Millatlar Tashkilotining 
“Nogironlar huquqlari to‘g‘risida”gi Konvensiyasini ratifikatsiya qilinganligi yaqqol misol bo‘la 
oladi. O‘z navbatida olib borilayotgan islohotlarning inklyuzivligini va samaradorligini oshirish 
jarayonlari kompleks ilmiy tadqiqotlarni olib borishni taqozo etadi. Aynan shundan kelib chiqib, 
nogironlik masalalariga doir tadqiqotlarni olib borish metodologiyasini ishlab chiqish va bu borada 
xalqaro tajribani o‘rganish katta ahamiyat kasb etadi.   

METODOLOGIYA 
So‘nggi yillarda O‘zbekiston olimlari tomonidan nogironligi bor shaxslarni turmush sifatini 

oshirish borasida turli xil tadqiqotlar olib borilmoqda. Ulardan M.Ganiyeva [1], N.Latipova [2], 
L.Mo‘minova [3], D.Nurkeldiyeva [4], V.Alimova [5], V.Alekseeva[6], M.Abduvaliyeva [7], 
F.Komilov [8], Z.Uzakova [9], D.Yusupov [10], Ya.Checherina [11], A.Abduxalilovlarni[12] ko‘rish 
mumkin. Ushbu olimlar tadqiqotlarida nogironligi bor shaxslarni huquq va manfaatlarini himoya 
qilishga doir turli xil masalalar yoritilgan bo‘lsa-da, ularda nogironligi bor shaxslarni turmush sifatini 
aniqlash indikatorlariga deyarli e’tibor qaratilmagan. Nogironlik fenomenini tadqiq etilishi 

mailto:abduxalilovabdullo81@gmail.com,

Vashington guruhi, Jahon Sog‘liqni Saqlash Tashkiloti, Jahon Banki, Belfast universiteti kabi 
tashkilotlar tomonidan ishlab chiqilgan. Aynan shundan kelib chiqib, mazkur maqolada jahonning 
turli tadqiqot markazlari tomonidan ishlab chiqilgan metodologiyalar ko‘rib chiqilgan.  

Nogironlikning xalqaro tasnifi qabul qilingandan soʻng, Birlashgan Millatlarning Statistik 
Qoʻmitasi tomonidan “Nogironlik masalalarini statistikasini olib boruvchi Vashington guruhi” tashkil 
etildi. Mazkur guruhga nogironlik statistikasi boʻyicha faoliyat olib boruvchi turli mamlakatlarning 
milliy statistik qoʻmitalari kirdi. Bu guruhining asosiy maqsadi, Xalqaro Hamkorlikni kuchaytirish 
orqali nogironligi bor shaxslarni ehtiyojlarini aniqlashga qaratilgan miqdoriy koʻrsatkichlarni 
aniqlash va bu borada mamlakatlar erishgan yutuqlarni qiyoslash hisoblanadi. Vashington guruhi 
tomonidan yaratilgan metodika aholini roʻyxatga olish jarayonlarida foydalanilishi mumkin. Guruh 
vakillari tomonidan yaratilgan instrumentlarning maqsadi nogironligi bor shaxslarni hayot faoliyatini 
qiyoslashdir. Shuni ham taʼkidlash joizki, Vashington guruhi tomonidan ishlab chiqilgan 
instrumentlar nogironlik fenomeni koʻp qirrali va murakkab tushuncha ekanligidan kelib chiqadi. 
Ishlab chiqilgan instrumentlardan eng mashhuri nogironligi bor shaxslarni funksional xususiyatlarini 
aniqlashga qaratilgan savolnoma hisoblanadi [13].  

Bu savolnoma aholini roʻyxatga olish jarayonida qisqa modul sifatida ishlab chiqilib, unda 
nogironligi bor shaxslarni funksional xususiyatlari aniqlanadi. Shu bilan birga, nogironligi bor 
shaxslarning oʻz faoliyatini olib borishdagi qiyinchiliklar atrof-muhit bilan bogʻliqligini aniqlash 
ishlab chiqilgan qisqa savolnomaning asosiy maqsadlaridan biridir.  

Bu savolnomada shaxsning koʻrish qobiliyatining pastligi, eshitish qobiliyatining pastligi, 
harakatlanishdagi nuqsonlarning mavjudligi, eslab qolish va eʼtibor qilishdagi qiyinchiliklar kabi 
funksional xususiyatlar oʻz ifodasini topgan. Ular tomonidan ishlab chiqilgan savolnoma turli xil 
shakldagi nogironligi bor shaxslar duch kelayotgan qiyinchiliklarni aniqlashga qaratilgan. Bugungi 
kunda Vashington guruhi mutaxassislari tomonidan ishlab chiqilgan qisqa savolnoma Xalqaro 
Hamjamiyat tomonidan nogironligi bor shaxslarni hayot faoliyati haqidagi maʼlumot toʻplash 
boʻyicha eng yaxshi amaliyotlardan biri sifatida tan olinadi.  

ASOSIY QISM 
Vashington guruhi tomonidan ishlab chiqilgan qisqa savolnomalar quyidagilardan iboratdir:  
1. Siz koʻzoynakdan foydalanishingizga qaramasdan, da muammolarga duch kelasizmi?  
2. Eshitishni kuchaytirish moslamalaridan foydalanishingizga qaramasdan, siz eshitish 

jarayonida muammolarga duch kelasizmi?  
3. Yurishda yoki zinalarga koʻtarilishda qiyinchiliklarga duch kelasizmi?  
4. Siz eslab qolishda yoki diqqatingizni jamlashda qiyinchiliklarga duch kelasizmi?  
5. Siz yuvinish, kiyinish kabi muhim boʻlgan maishiy masalalarni yechish jarayonida 

qiyinchiliklarga duch kelasizmi? 6 
. Siz boshqa insonlar bilan muloqot qilishda qiyinchiliklarga duch kelasizmi? Har bir savol 4 

ta variantga ega boʻlib, ularga quyidagilar kiradi: 
a) Yoʻq hech qanday qiyinchiliklarga duch kelmayman; 
b) Ha katta qiyinchiliklarga duch kelaman; 
c) Baʼzi bir qiyinchiliklarga duch kelaman; 
d) Menda koʻrish, eshitish, harakatlanish va eʼtibor qaratish imkoniyati yoʻq. 
Bu guruhga jalb etilgan mutaxassislarning fikricha, nogironlik holati aynan yuqorida 

keltirilgan toʻsiqlar asosida aniqlanadi. Ushbu guruh tomonidan qisqa savolnoma ishlab 
chiqilganidan soʻng, nogironligi bor shaxslarni turmush sifatini aniqlashga qaratilgan kengaytirilgan 
savolnoma ham ishlab chiqildi. Shuni aytib oʻtish joizki, Vashington guruhi tomonidan ishlab 
chiqilgan kengaytirilgan savolnoma qisqa savolnomada ifodasini topmagan nogironlik borasidagi 
maʼlumotlarni toʻplash imkonini beradi.  

Kengaytirilgan savolnomada qoʻshimcha tarzda tashvish, depressiya, tananing yuqori qismini 
funksiyalarining bajarilishi shuningdek, unda ogʻriqlar va charchoq borasidagi savollar qoʻyilib, 
insonlarda uchraydigan turli xil toʻsiqlarga doir savollar ham oʻz ifodasini topgan. Shu bilan birga 
kengaytirilgan savolnomada koʻrish, eshitish, mobillik, shuningdek tananing funksional xususiyatlari 
va atrof-muhit oʻrtasidagi bogʻliqlik, shaxsiy yordamchi va yordam beruvchi vositalar haqida ham 

savollar qoʻyilgan. Kengaytirilgan savolnoma 35 ta savoldan iborat boʻlib, unda demografik holat, 
uy xoʻjaligi, salomatlikning holati aniqlanadi. Bu savolnomaga 18 yoshga toʻlgan nogironligi bor 
shaxslar javob berishlari mumkin. Agarda tadqiqotda respondent muayyan sabablarga koʻra oʻzi 
ishtirok eta olmasa, unda unga yordam beruvchi shaxs ishtirok etishi mumkin [14].  

Kengaytirilgan savolnomani qoʻllash jarayonida nogironligi bor shaxslarni ehtiyojlari va 
turmush sifatining holati. Nogironligi bor bolalarni xususiyatlarini inobatga olgan holda UNICEF va 
Vashington guruhi tomonidan bolalar uchun savolnoma ishlab chiqilgan. U ham kattalar uchun 
savolnomalar kabi nogironligi bor bolalarni turmush sifatini aniqlashga qaratilgan.  

Nogironligi bor bolalar uchun ishlab chiqilgan savolnoma 2 ta asosiy qismdan iborat boʻlib, 
birinchidan, 2-4 yoshdagi bolalarga, ikkinchi qismi esa, 5-17 yoshli bolalarga qaratilgan. 2-4 yoshlik 
bolalar uchun ishlab chiqilgan savolnoma oʻz ichiga motorika, muloqot, oʻyin va xulqni nazorat 
qiluvchi vositalarni aniqlash kabi savollarni qamrab olgan. 5-17 yoshli bolalar uchun tuzilgan 
savolnoma esa, koʻrish, eshitish, mobillik, oʻz oʻziga xizmat qila olish, muloqot, eslab qolish, diqqatni 
jamlash borasidagi savollar mavjud. Agar bola muayyan sabablarga koʻra savolnomaga javob bera 
olmasa unda uni parvarish qiluvchi asosiy shaxsga savollar bilan murojaat qilinadi. Shuni ham 
taʼkidlash kerakki, bugungi kunda Vashington guruhi tomonidan inklyuziv taʼlimga jalb etilganlikni 
aniqlash, toʻsiqlar va ularni bartaraf etish yoʻllarini koʻrsatish, nogironligi bor shaxslarni bandligini 
taʼminlash borasidagi qiyinchiliklarni aniqlashga qaratilgan savolnomalar ham ishlab chiqilmoqda 
[15].  

Fikrimizcha, bu guruhi tomonidan nogironligi bor shaxslar turli sohalarda duch kelayotgan 
qiyinchiliklarni aniqlashga qaratilgan savolnomalarni ishlab chiqilishi istiqbolda nogironlik 
masalalariga doir tadqiqotlarni kuchayishiga va nogironlik fenomenini tushunishga qaratilgan yangi 
konsepsiyalarni paydo boʻlishiga olib keladi. Yana bir bugungi kunda keng tarqalgan 
savolnomalardan biri Jahon Sogʻliqni Saqlash Tashkiloti va Jahon Banki tomonidan ishlab chiqilgan 
boʻlib, unda nogironligi bor shaxslarning turmush sifati boʻyicha toʻliq maʼlumot olish koʻzda 
tutilgan. Ushbu savolnoma asosiy eʼtibor nogironligi bor va nogironligi boʻlmagan shaxslar qanday 
qiyinchiliklarga duch kelishi, ularning hayotida qanday toʻsiqlar mavjudligini aniqlash uchun 
moʻljallangan. Shuni ham aytib oʻtish joizki, mazkur savolnomani qoʻllagan holda oʻtkazilgan 
monitoring asosida Barqaror Rivojlanish Maqsadlari muayyan mamlakatda qanday tatbiq 
etilayotganligini kuzatish mumkin. Oʻz navbatida savolnoma quyidagi modullarni oʻz ichiga qamrab 
oladi: 

I) Atrof-muhit omillari. 
1. Siz odatda boradigan jamoat joylari qulaymi? 
2. Ushbu jamoat joylari sizga jamiyat hayotida toʻlaqonli ishtirok etishingizga imkon 

beradimi? 
3. Turar joyingizga yaqin boʻlgan doʻkonlar, pochta boʻlimlari, banklar siz uchun qulaymi? 
4. Siz foydalanayotgan yoki foydalanishni xohlagan transport vositalari qulaymi [16]? 
5. Siz istiqomat qilayotgan turar joy siz uchun qulaymi yoki siz u yerda muayyan 

qiyinchiliklarga duch kelasizmi?  
6. Agar sizga yordam kerak boʻlsa, hamkoringiz yoki oʻz oila aʼzolaringizdan uni olish 

qanchalik qiyin? 
7. Agar sizga yordam kerak boʻlsa, doʻstlaringizga yoki hamkasblaringizga murojaat qilish 

jarayonida qanday qiyinchiliklarga duch kelasiz? 
8. Agar sizga yordam kerak boʻlsa, qoʻshnilaringizdan yordam olish siz uchun qiyinchilik 

tugʻdiradimi? 
9. Oʻz kundalik hayotingizda sizda tanlov imkoniyatlari bormi? Masalan, nima yeyish, 

qayerga borish, nima qilish va hokazo? 
10. Sizni boshqa insonlar hurmat qilayotganini sezasizmi? Ular sizni tinglashadimi? 
II) Funksional vazifalarni aniqlovchi savollarga quyidagilar kiradi. 
1. Siz uchun 1 kilometr piyoda yurish qiyinchilik tugʻdiradimi? Siz istaydigan joyga borish 

sizga qiyinchilik tugʻdiradimi? 

2. Siz uchun yuvinish, kiyinish kabi maishiy ishlarni bajarish katta qiyinchiliklar 
tugʻdiradimi? 

3. Siz uchun hojatxonadan foydalanish qiyinchilik tugʻdiradimi? 
4. Oʻz salomatligingizga eʼtibor qaratish siz uchun katta qiyinchilik tugʻdiradimi? Masalan, 

mashqlarni bajarish, yaxshi ovqatlanish, kerakli dorilarni qabul qilish, muayyan ishni bajarish 
jarayonida quvvatingiz yetishmasligini sezasizmi? 

5. Siz qilishingiz kerak boʻlgan ishlarni bajarish sizga katta qiyinchiliklar tugʻdiradimi? Siz 
kundalik hayotingizda bajarishingiz kerak boʻlgan ishlarni eslab qolish jarayoni sizga qiyinchilik 
tugʻdiradimi? 

6. Uy ishlarini bajarish siz uchun qiyinchiliklarni yuzaga keltiradimi? Jamiyat hayotida 
ishtirok etish siz uchun katta qiyinchiliklarni tugʻdiradimi? (Diniy va boshqa marosimlar kiradi) 

7. Siz uchun shaxsiy yoki jamoat transportidan foydalanish katta qiyinchiliklar tugʻdiradimi? 
8. Ishlaydigan joyingizda oʻz vazifangizni bajarish sizga qiyinchilik tugʻdiradimi? 
III. Imkoniyatlar va salomatlik holatini aniqlovchi savollarga quyidagilar kiradi. Interyer 

savollar beradi. 
1. Koʻzoynaksiz masofadan narsalarni koʻrish sizga qiyinchilik tugʻdiradimi? 
2. Eshitish moslamasiz insonlar bilan muloqot qilish sizga qiyinchilik tugʻdiradimi? 
3. Piyoda yurish, zinalardan koʻtarilish sizga qiyinchilik tugʻdiradimi? Oʻz diqqatingizni 

jamlash va eslab qolish siz uchun qiyinmi? Yuvinish, kiyinish kabi ishlarni bajarish siz uchun 
qiyinmi? 

4. Sogʻligingizdagi muammolar tufayli siz uchun uyquga ketish sizga qiyinchilik tugdiradimi? 
5. Sogʻligingizdagi muammolar tufayli uydagi ishlarni bajarish sizga qiyinchilik 

tugʻdiradimi? 
6. Sogʻligingizdagi muammolar tufayli jamiyat hayotida ishtirok etish siz uchun katta 

qiyinchilik tugʻdiradimi? Masalan festivallar, diniy marosimlar va hokazo. 
7. Siz ko‘p hollarda xafa boʻlasizmi? 
8. Sogʻligingiz nuqtai nazaridan boshqa insonlar bilan istiqomat qilish sizga qiyinchilik 

tugʻdiradimi? (Doʻstlaringiz va oila aʼzolaringiz davrasida boʻlganingizda tanangizdagi ogʻriqlar 
sizni bezovta qiladimi?) 

9. Sizda koʻzi ojizlik, eshitish qobiliyatining pastligi, gipertoniya, yurak xastaligi, qandli 
diabet, artrit yoki artroz, surunkali bronxit, astma, nafas yoʻllarining allergik kasalliklari, orqa 
mushaklarning ogʻrishi, besh daqiqadan ortiq choʻziluvchi qulogʻingizda turli xil tovushlarning 
paydo boʻlishi kabi kasalliklar mavjudmi? 

IV. Personal yordam va yordamchi vositalar. interyer quyidagi savollarni beradi. 
1. Sizda uyda va uyingizdan tashqarida yordam beradigan insonlar bormi? 
2. Uyda va uyingizdan tashqarida sizga qoʻshimcha yordam kerak deb hisoblaysizmi? 
3. Fikringizcha, sizga yordam berish uchun kimdir kerakmi? 
4. Hozirgi vaqtda turli xil yordam beruvchi vositalardan foydalanasizmi [17]?  
Fikrimizcha, Jahon Sogʻliqni Saqlash va Jahon Banki tomonidan ishlab chiqilgan 

savolnomada koʻrsatilgan savollar muayyan mamlakatdagi nogironligi bor shaxslarning holati haqida 
koʻp maʼlumot olish imkonini beradi. Vashington guruhi shuningdek, Jahon Sogʻliqni Saqlash va 
Jahon Banki tomonidan ishlab chiqilgan nogironligi bor shaxslarni turmush sifati va holatini 
aniqlashga qaratilgan instrumentlar nafaqat muayyan mamlakatdagi nogironligi bor shaxslarning 
holatini, balki bu boradagi mamlakatlarni siyosatini qiyosiy tahlil qilish imkonini beradi. 

Nogironligi bor shaxslarni turmush sifatini aniqlashga qaratilgan indikatorlar va savolnomalar 
nafaqat xalqaro institutlar tomonidan ishlab chiqilgan, balki nogironligi bor shaxslarni turmush 
sifatini aniqlashga doir indikatorlarni ishlab chiqishga qaratilgan milliy tadqiqotlar ham olib 
borilganligini koʻrish mumkin. Bunga Belfast Shimoliy Irlandiyada joylashgan Qirollik Universiteti 
tomonidan olib borilgan tadqiqotlar yaqqol misol boʻla oladi. Bu tadqiqot natijalari hisobot shaklida 
tayyorlangan boʻlib, unda asosan quyidagi maqsadlar ko‘rsatilgan:  

1. Nogironligi bor shaxslar istiqomat qilayotgan oilalar turmush sifatini aniqlashga qaratilgan 
adabiyotlar tahlilini amalga oshirish.  

2. Nogironligi bor shaxslarni turmush sifatini oʻlchashga qaratilgan asosiy jihatlarini aniqlash 
va bu borada maqbul boʻlgan tavsiyalarni ishlab chiqish.  

3. Mavjud maʼlumotlarni tahlil qilish va yangi maʼlumotlarni aniqlash.  
4. Nogironligi bor shaxslarni turmush sifatini oshirishga qaratilgan tavsiyalarni ishlab chiqish.  
Beshinchidan, tavsiya etilgan chora-tadbirlarni qayta tekshirish [18]. Mazkur tadqiqotda 

nogironlik tushunchasiga BMTning “Nogironlar huquqlari toʻgʻrisida” gi Konvensiyasiga muvofiq 
tarzda taʼrif beriladi. Turmush sifatiga esa “muayyan jamiyating ijtimoiy-madaniy va iqtisodiy 
xususiyatlaridan kelib chiqqan holda oʻzining holatiga baho berish” deb tushuniladi [19]. 

Bundan koʻrinib turibdiki, mazkur tadqiqotda turmush sifati tushunchasiga subyektiv 
yondashuv asosida taʼrif berilgan. Hisobotda taʼkidlanishicha nogironligi bor shaxslarning turmush 
sifatiga doir tadqiqotlar nisbatan yangi boʻlib, hozirgi kungacha nogironligi bor shaxslarni turmush 
sifatini oʻlchash koʻrsatkichlari puxta ishlab chiqilmagan. Hisobot mualliflarning fikriga koʻra, 
nogironligi bor shaxslarni turmush sifatini oʻlchash jarayonida biz bir qator murakkab savollarga 
duch kelishimiz mumkin: Yaxshi hayot bu nima? Yaxshi hayot tushunchasi borasida insonlarning 
qarashlari oʻxshashmi? Hayotning qaysi sohalari boshqa sohalaridan koʻra muhimroq hisoblanadi? 
Turmush sifatini oʻlchashga qaratilgan universal indikatorlar mavjudmi? Aholini turmush sifatini 
belgilash jarayonida obyektiv yoki subyektiv jihatlar muhimmi? Ijtimoiy-madaniy omillar turmush 
sifati kategoriyasini tushunilishida qanday taʼsir koʻrsatadi? [20]. O‘z navbatida, nogironligi bor 
shaxslarni turmush sifatini oʻlchash murakkab jarayon boʻlib, unda turli xil paradokslarga duch kelish 
mumkin.  

Soʻnggi yillarda yangi Oʻzbekistonda nogironligi bor shaxslarni turmush sifatini oshirish 
ijtimoiy siyosatning muhim yoʻnalishlaridan biri boʻlib kelmoqda. Olib borilayotgan ijtimoiy 
siyosatni samaradorligini taʼminlash jarayonlari bevosita ilmiy asoslangan usullar yordamida 
baholanishi bilan bogʻliqdir. Zero, ilmiy tadqiqotlarga asoslangan takliflargina nogironligi bor 
shaxslarni turmush sifatini oshirishga qaratilgan ijtimoiy siyosatni tizimli isloh qilinishiga sabab 
boʻladi. Shundan kelib chiqib, mazkur tadqiqot ishida ekspert baholash usulini qoʻllagan holda 
nogironligi bor shaxslarning turmush sifatini oʻlchashga doir milliy indikatorlarni ishlab chiqishga 
eʼtibor qaratildi. 

Ekspert baholash usulini qoʻllash asosida oʻtkazilgan tadqiqotda jami 10 ta ekspert ishtirok 
etdi. Ulardan 5 ta akademik doiraga mansub boʻlgan ekspertlar, 5 ta nodavlat notijorat tashkilot 
rahbarlari, ekspertlarning 4 tasi nogironligi bor shaxslardan iborat edi. Oʻtkazilgan tadqiqot quyidagi 
natijalarni berdi: 

Nogironligi bor shaxslarni turmush sifatini o‘lchash jarayonida milliy indikatorlarni ishlab 
chiqish maqsadga muvofiqdir. O‘z navbatida, mazkur indikatorlar: Nogironligi bor shaxslarni 
jamiyatga integratsiyalashuv holati, to‘siqsiz muhitni ta’minlanganligi, o‘z salohiyatini oshirish 
imkoniyatlari, emotsional farovonlikni ta’minlanganligi, jismoniy farovonlikni ta’minlanganligi, 
shuningdek moddiy farovonlikni ta’minlanganligidan iborat bo‘lishi mumkin.  

Aytish joizki, nogironligi bor shaxslarni turmush sifatini oshirishga qaratilgan milliy 
indikatorlarni joriy etilishi murojaat qilingan ekspertlarning fikricha nogironligi bor shaxslar hayotini 
farovonligini oshishiga xizmat qiladi.  

XULOSA 
Yuqorida qayd etilganidek, mazkur indikatorlar borasidagi tadqiqotlar toʻliq aprobatsiyadan 

oʻtgan tadqiqotlar deb aytish mushkuldir. Bu indikatorlarni tatbiq etilishi olimlar tomonidan miqdoriy 
va sifat tadqiqotlarni olib borishlarini taqozo qiladi.  

Nogironligi bor shaxslarni turmush sifatini aniqlashga qaratilgan koʻrsatkichlarning tahlili 
quyidagi xulosalarga kelish imkonini beradi:  

1. Bugungi kunda nogironligi bor shaxslarni turmush sifatini aniqlash borasida turli 
indikatorlar ishlab chiqilgan boʻlsa-da, ularni qaysi biridan foydalanish mumkinligi aniq emas. 
Chunki ularni muayyan mamlakatlarda joriy etish va qoʻllash borasida jahonda tadqiqotlar kamligi 
koʻzga tashlanadi.  

2. Nogironligi bor shaxslarni turmush sifatini aniqlash jarayonida integrativ indikatorlardan 
foydalanish muhim ahamiyat kasb etadi. Chunki nogironligi bor shaxslarning turmush sifati obyektiv 
holatlar bilan birga subyektiv holatlar bilan ham bogʻliqdir.  

3. Biz olib borgan tadqiqotlar jarayonida nogironligi bor shaxslarni turmush sifatini taʼminlash 
jarayonida quyidagi ustuvor yoʻnalishlar aniqlandi: 

-nogironligi bor shaxslarni jamiyatga integratsiyasi; 
-toʻsiqsiz muhitni taʼminlanishi; 
-shaxsni rivojlanish imkoniyati; 
-emotsional farovonligini ta’minlanganligi; 
-jismoniy farovonligini ta’minlanganligi; 
-moddiy farovonligini ta’minlanganligi. 
Ushbu ustuvor yoʻnalishlar shuni koʻrsatmoqdaki jamiyatda toʻsiqsiz muhitni taʼminlash 

dasturlari ishlab chiqilib hayotga samarali joriy etilsa, nogironligi bor shaxslar muayyan darajada 
emotsional, jismoniy, moddiy farovonlikka erishishlari mumkindir.  

